Акафист
Пресвятой Богородице
ради чудотворной Ея иконы 
Смоленской, именуемой Одигитрия 

  

ТРОПАРЬ

К Богородице прилежно ныне притецем, грешнии и смиреннии, и припадем, в покаянии зовущи из глубины души: Владычице, помози, на ны милосердовавши; потщися, погибаем от множества прегрешений; не отврати Твоя рабы тщи, Тя бо и едину надежду имамы

КОНДАК 1
ВЗБРАННОЙ ВОЕВОДЕ ПОБЕДИТЕЛЬНАЯ, ЯКО ИЗБАВЛЬШЕСЯ ОТ ЗЛЫХ, БЛАГОДАРСТВЕННАЯ ВОСПИСУЕМ ТИ РАБИ ТВОИ, БОГОРОДИЦЕ; НО ЯКО ИМУЩАЯ ДЕРЖАВУ НЕПОБЕДИМУЮ, ОТ ВСЯКИХ НАС БЕД СВОБОДИ, ДА ЗОВЕМ ТИ:

РАДУЙСЯ, НЕВЕСТО НЕНЕВЕСТНАЯ
 

ИКОС 1
Ангелов лики и человеков соборы с любовию взирают на чудотворный Твой образ, иже святый евангелист Лука написа, Пречистая, с Предвечным Младенцем в объятиях Твоих, величием украшенная, смиренномудрием превознесенная, престол Вседержителя, Юже воспоим:

РАДУЙСЯ, СВЯТЫМ ХУДОЖНИКОМ ИЗОБРАЖЕННАЯ; 
РАДУЙСЯ, ЛИК СВОЙ СОЛНЦЕЗРАЧНЫЙ НАМ НА ЗЕМЛИ ОСТАВИВШАЯ; 
РАДУЙСЯ, ЛИЦА СВОЕГО СВЕТОЗАРНУЮ СЕНЬ НАМ В ИКОНЕ ТВОЕЙ ДАРОВАВШАЯ; 
РАДУЙСЯ, ЛУЧЕЗАРНАЯ ЦАРИЦЕ, ВЗИРАЮЩИХ НА ОБРАЗ, ТВОЙ РАДОСТИ ИСПОЛНЯЮЩАЯ; 
РАДУЙСЯ, ЧУДО ЧУДЕС, ОДИГИТРИЕ, ОТ ИКОНЫ ТВОЕЯ ЧУДЕСАМИ ОЗАРЯЮЩАЯ ВСЕЛЕННУЮ; 
РАДУЙСЯ, ВСЕБЛАЖЕННАЯ, ПРЕНЕПОРОЧНАЯ МАТИ БОЖИЯ; 
РАДУЙСЯ, В РИЗАХ ЗЛАТОТКАННЫХ ОДЕСНУЮ ВЫШНЯГО ПРЕДСТОЯЩАЯ НА НЕБЕСИ; 
РАДУЙСЯ, БЛАГОДАТИЮ СВОЕЮ ПРЕБЫВАЮЩАЯ С НАМИ НА ЗЕМЛИ; 
РАДУЙСЯ, КРИНЕ, ЧИСТОТОЮ ПАЧЕ СНЕГА УБЕЛЕННЫЙ; 
РАДУЙСЯ, ЦВЕТЕ БЛАГОВОННЕЙШИЙ НЕБЕСНАГО ВЕРТОГРАДА; 
РАДУЙСЯ, СЛАДЧАЙШЕЕ ЖЕЛАНИЕ ДУШ НЕПОРОЧНЫХ; 
РАДУЙСЯ, НАДЕЖДО НА СПАСЕНИЕ ГРЕШНИКОВ КАЮЩИХСЯ; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЙ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ!
КОНДАК 2
Видящи Святая Дева иконы Своя, святым евангелистом написанныя, возгласи: отныне ублажат Мя вси роди, и благослови я и рече: благодать Рождшагося от Мене и Моя да пребудет с ними. Темже ужасаяся величию славы Твоея, Владычице, и пророчества Твоего исполнению, небеса и земля немолчными гласы вопиют Богу: АЛЛИЛУИА. 

ИКОС 2
Разумом Божественныя истины просвещенный державный Феофил, емуже дарова святый евангелист пречестную икону Богоматере, постави Ю в церкви Антиохийстей, да притекающий к ней исцеления приемлют. По сих же принесена бысть святая икона во Иерусалим, идеже вернии, покланяющеся пред нею, Тебе, Владычице, зваша усердно: 
РАДУЙСЯ, ЦАРИЦЕ, ШЕСТВИЕМ ТВОИМ СТРАНЫ ОСВЯЩАЮЩАЯ; 
РАДУЙСЯ, БЛАГОДАТНАЯ, НЕДУГИ НАША ИСЦЕЛЯЮЩАЯ; 
РАДУЙСЯ, КУПИНО БОЖЕСТВЕННАЯ, НЕУГАСИМЫМ ОГНЕМ ВЕРЫ СЕРДЦА НАША ВОСПЛАМЕНЯЮЩАЯ; 
РАДУЙСЯ, ЧИСТАЯ СТРУЯ ИОРДАНСКАЯ, ОГНЬ СТРАСТЕЙ УГАШАЮЩАЯ; 
РАДУЙСЯ, ДЕВО МАТИ, КРАСОТО ЦЕРКВИ НЕБЕСНОЙ И ЗЕМНОЙ; 
РАДУЙСЯ, УПОВАНИЕ НАШЕ И РАДОВАНИЕ; 
РАДУЙСЯ, ОДИГИТРИЕ, ВЕЛИЧАНИЕ НАШЕ И ПОХВАЛО; 
РАДУЙСЯ, ВЕСЕЛИЯ ДУХОВНАГО ЦЕВНИЦЕ; 
РАДУЙСЯ, РАДОСТИ ВЕРНЫХ НЕПОРОЧНОЕ ВЗЫГРАНИЕ; 
РАДУЙСЯ, НЕИЗГЛАГОЛАННОЕ ДОБРОДЕТЕЛЕЙ СОКРОВИЩЕ; 
РАДУЙСЯ, ПРАВЕДНЫХ СЛАВНОЕ ВЕЛИЧАНИЕ; 
РАДУЙСЯ, ПАДШИХ ДИВНОЕ ВОССТАНИЕ; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ;
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ!
КОНДАК 3
Сила чудес прослави икону Твою, Богомати, егда от благочестивый царицы Пульхерии во храме Влахернстем поставлена бывши верных исцеляла еси. Егда же привела еси, Владычице, двух слепых и абие прозреста ту, нарекоша Тя ОДИГИТРИЯ и Бога чуднаго прославиша, вопиюще Ему: АЛЛИЛУИА. 
ИКОС 3
Имуще язык и глас неблагоглаголив и не могий славити Тя, целомудренный и благочестивый Роман, от клириков поношаем, притече ко иконе Твоей, Одигитрие, со слезами моляся. Ты же во сне явльшися, вручила еси ему дар разумения и слова, и премудрости в песнопении, и воста сладкопевец, и возопи Ти сице:
РАДУЙСЯ, ДЕВО, ПРЕСУЩЕСТВЕННАГО РОЖДШАЯ; 
РАДУЙСЯ, ЖЕЛАНИЯ БЛАГАГО ИСПОЛНЕНИЕ; 
РАДУЙСЯ, ОТЪЕМЛЮЩАЯ НЕПРАВЕДНОЕ ПОНОШЕНИЕ; 
РАДУЙСЯ, ПЛАЧУЩАГО ПРОСВЕТИВШАЯ СВЕТОЗАРНОЮ РАДОСТИЮ; 
РАДУЙСЯ, РАЗРЕШИВШАЯ УЗЫ МОЛЧАНИЯ; 
РАДУЙСЯ, ОТВЕРЗШАЯ УСТА СЛАДКОГЛАСНАЯ; 
РАДУЙСЯ, ДИВНЫМ ВЕНЦЕМ ПЕСНОПЕНИЙ ПРЕСТОЛ СВОЙ НЕБЕСНЫЙ УКРАСИВШАЯ; 
РАДУЙСЯ, МАТИ ВЕЧНАГО БЛАГОУХАНИЯ, БЛАГОВОННОЕ КАДИЛО ОТ РАБ ТВОИХ ПРИЕМЛЮЩАЯ; РАДУЙСЯ, НЕБЕСНЫХ И ЗЕМНЫХ ПОХВАЛО; 
РАДУЙСЯ, ВСЕЯ ВСЕЛЕННЫЯ СЛАВО; 
РАДУЙСЯ, РАЗРЕШИВШАЯ УЗЫ МОЛЧАНИЯ; РАДУЙСЯ, ОТВЕРЗШАЯ УСТА СЛАДКОГЛАСНАЯ; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 4
Буря гонения возшуме яростию на святыя иконы, но силою Божественною преста, и сокрытая в стене Пантократоровой обители святая икона Твоя, Одигитрие Владычице, с горящею лампадою обретеся неврежденна. Ужасающеся же сему преславному чуду, вернии возопиша: АЛЛИЛУИА. 
ИКОС 4
Слышаша людие Цареграда, яко грядет нань воевода неверных со множеством ратей неустрашимых и не имуще надежды и заступления, разве Тебе, Владычице, устремишася в храм Твой ее слезами молящеся Ти о избавлении, Егда же святую икону и ризу Твою погрузиша в воды морския, возшуме море бурею и небо грозою и потопиша корабли вражеский. Сего ради избавленнии людие Цареградстии возопиша Ти с радостию сице: 
РАДУЙСЯ, ВЗБРАННАЯ ВОЕВОДО, РАТИ НЕВЕРНЫХ ПОБЕЖДАЮЩАЯ;
РАДУЙСЯ, ИЗБАВИТЕЛЬНИЦЕ ОТ ЗЛЫХ;
РАДУЙСЯ, СКОРАЯ ПОМОЩНИЦА В БЕДАХ СУЩИХ; 
РАДУЙСЯ, ПОВЕЛЕВАЮЩАЯ МОРЮ И ВОЛНАМ; 
РАДУЙСЯ, ВЛАДЫЧИЦЕ ГРОМА И МОЛНИИ;
РАДУЙСЯ, ВЕРНЫХ КРЕПОСТЕ И ПОБЕДО;
РАДУЙСЯ, НЕЧЕСТИВЫХ ПРЕЩЕНИЕ И ВРАЗУМЛЕНИЕ; 
РАДУЙСЯ, НЕМОЛЧНОЕ ХВАЛЕНИЕ; 
РАДУЙСЯ, ЯКО ТОБОЮ ПРЕСТА РЫДАНИЕ; 
РАДУЙСЯ, ЯКО ТОБОЮ ОТБЕЖЕ ПЕЧАЛЬ, БЕДЫ И СТЕНАНИЕ; 
РАДУЙСЯ, НЕПРЕЛОЖНОЕ НАШЕ УПОВАНИЕ; 
РАДУЙСЯ, ВО ВСЯКИХ ОБСТОЯНИЯХ НЕУСТАННОЕ ВОЗЗВАНИЕ; 
РАДУЙСЯ, ЯКО НИКТОЖЕ ОТ ТЕБЕ ПОСРАМЛЕН ОТЫДЕ;
РАДУЙСЯ, ЯКО БЛАГОСЕРДИЯ БЕЗДНА И ЩЕДРОТ ЕСИ; 
РАДУЙСЯ, ЯКО ТОБОЮ ОТБЕЖЕ ПЕЧАЛЬ, БЕДЫ И СТЕНАНИЕ; 
РАДУЙСЯ, НЕПРЕЛОЖНОЕ НАШЕ УПОВАНИЕ; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 5
Боготечною звездою иконою Твоею, Одигитрие, благослови князь Константин дщерь свою Анну брачующуюся с князем Всеволодом и отпусти ю в Русскую землю. Вручая же ей святыню сию, рече сице: да будет ти, дщи моя, Покровительница дивная Одигитрия! Рече же она, приемля святую икону: АЛЛИЛУИА. 
ИКОС 5
Егда прииде сын благоверныя княгини Анны Владимир Мономах на княжение во град Смоленск, созда в нем великую соборную церковь во имя дивнаго Успения Твоего, Пресвятая Дево, и принесе ту, Царице Небесная, Одигитрию - чудотворную икону Твою - возрадовася о сем земля Смоленская и начаше хвалити Тя сице: 
РАДУЙСЯ, ОДИГИТРИЕ, ПУТЕВОДЯЩАЯ КО СПАСЕНИЮ; 
РАДУЙСЯ, ГОСПОЖЕ, ПОД КРОВ ТВОЙ ДЕРЖАВНЫЙ НАШ ГРАД ПРИЕМШАЯ; 
РАДУЙСЯ, ЗВЕЗДО БОЖЕСТВЕННАЯ, ВОЗСИЯВШАЯ ВО МРАЦЕ ЯЗЫЧЕСТВА СЕДЯЩИМ; 
РАДУЙСЯ, СОЛНЦЕ, ВОЗШЕДШЕЕ НАД ПОКРЫТЫМИ ТЬМОЮ НЕВЕДЕНИЯ; 
РАДУЙСЯ, ОБЛАЧЕ, ПРОХЛАЖДАЮЩИЙ ОПАЛЕННЫХ ЗНОЕМ СТРАСТЕЙ;
РАДУЙСЯ, БЛАГАЯ НАСТАВНИЦЕ НОВООБРАЩЕННЫХ В ВЕРУ СВЯТУЮ; 
РАДУЙСЯ, СЛАВО ДЕРЖАВНАЯ ГРАДА СМОЛЕНСКА; 
РАДУЙСЯ, ЦАРИЦЕ, ГРАД НАШ В ДОМ СЕБЕ ИЗБРАВШАЯ; 
РАДУЙСЯ, НЕОБОРИМАЯ НАША СТЕНА И ЗАБРАЛО; 
РАДУЙСЯ, НЕПОБЕДИМАЯ И СТРАШНАЯ НАША ВОЕВОДО; 
РАДУЙСЯ, СТРЕЛЫ ВРАЖИЯ ОБРАЩАЮЩАЯ ВСПЯТЬ; 
РАДУЙСЯ, МЕЧИ ИЗОЩРЕННЫХ ГОРДЫХ ПРИТУПЛЯЮЩАЯ;
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 6
Проповеда о Тебе, Владычице Одигитрие, возвеличенная Богом сила Твоя, радость избавленных от скорби, прославление исцеленных от болезней, еже во граде Твоем Смоленске бывших. В нем же века владычествия Твоего Господеви о Тебе приносят песнь: АЛЛИЛУИА.
ИКОС 6
Возсиявшей звезде Одигитрии во граде Смоленске наидоша нань облацы, хотящий во мрак древний погрузити люди Твоя, Царице Небесная, прииде бо лютый Христоборец Батый с воинством великим. Ты же, Взбранная Воеводо Одигитрие, воздвигла еси избраннаго Твоего воина Меркурия, иже Тобою победи крепкаго, и разори совет сильнаго, и скончашася славно, Тебе Избавительнице вопия:
РАДУЙСЯ, ГРАД ТВОЙ СТРАШНО ПОБЕДОЮ ЧУДНОЮ УДИВИВШАЯ; 
РАДУЙСЯ, ОМРАЧЕННЫЙ ЧЕРТОГ ТВОЙ ДИВНЫМ СИЯНИЕМ ПАКИ ОЗАРИВШАЯ; 
РАДУЙСЯ, ОСВЯТИВШАЯ МЕЧ НЕУДЕРЖИМОЙ ПОБЕДЫ; 
РАДУЙСЯ, БЛАГОСЛОВИВШАЯ ВЕНЕЦ МУЧЕНИЧЕСКОЙ СЛАВЫ; 
РАДУЙСЯ, НИСПОСЛАВШАЯ ПОЛКИ СВЕТЛЫХ АНГЕЛ НА ТЕМНЫЯ НЕВЕРНЫХ СИЛЫ;
РАДУЙСЯ, ЦАРИЦЕ, САМА ЯВЛЬШАЯСЯ ДУШУ ПОБЕДИТЕЛЯ, РАБА ТВОЕГО МЕРКУРИЯ ПРИЯТИ; 
РАДУЙСЯ, ЯКО РУКОЮ ТВОЕЮ ЦАРСТВЕННОЮ ДВЕРИ РАЙСКИЯ ОТВЕРЗАЮТСЯ; 
РАДУЙСЯ, ЯКО ТОБОЮ ИЗ БЕЗДНЫ ГЛУБОКОЙ ПАДШИИ ВОЗВОДЯТСЯ;
РАДУЙСЯ, ОГНЕЗРАЧНАЯ ЛЕСТВИЦЕ, ВОЗВОДЯЩАЯ ГОРЕ ОТ РОВА ПОГИБЕЛИ; 
РАДУЙСЯ, КАДИЛО, АРОМАТОВ ХВАЛЕНИЙ ИСПОЛНЕННОЕ; 
РАДУЙСЯ, СМИРНО И СТАКТИ И КАССИЙ ПРАВЕДНЫХ;
РАДУЙСЯ, КРИНЕ, ОГНЮ И ВЕНЧЕ ДЕВСТВЕННЫХ;
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 7
Хотяй испросити помощи от великаго князя московскаго противу силы литовскаго воинства, остави князь Юрий Смоленск, и принесе святую икону Одигитрию в Москву, да поклонятся людие московстии священному и прославленному образу Богоматери, Господеви зовуще: АЛЛИЛУИА.
ИКОС 7 
Дивную святыню зряще Твою, Владычице Одигитрие, чудотворную икону, изыдоша людие московстии во сретение ея и поставиша ю в соборе Благовещенском, в песнех и воскликновении радостно вопиюще Ти: 
РАДУЙСЯ, БЛАГОДАТНЫМ ПРИШЕСТВИЕМ СЕРДЦЕ СВЯТЫЯ РУСИ ВОЗВЕСЕЛИВШАЯ; 
РАДУЙСЯ, ЛЮДИ МОСКОВСТИИ РАДОСТИ ИСПОЛНИВШАЯ; 
РАДУЙСЯ, ВЛАДЫЧИЦЕ, ГРЯДУЩАЯ СО СЛАВОЮ; 
РАДУЙСЯ, ЯКО ПРЕД ТОБОЮ, ЦАРИЦЕ, С ВЕСЕЛИЕМ ОТВЕРЗОШАСЯ ВРАТА СВЯЩЕННАГО КРЕМЛЯ' РАДУЙСЯ, ЯКО НОВЫЙ ЧЕРТОГ ТВОЙ ИСПОЛНИЛА ЕСИ ХВАЛЕНИИ; 
РАДУЙСЯ, ВОЕВОДО ПОЛКОВ НЕТЛЕННЫХ; 
РАДУЙСЯ, ЕЙ ЖЕ ДОСТОЙНО СЛУЖАТ СВЯТИИ АНГЕЛИ; 
РАДУЙСЯ, ЕЙ ЖЕ С ТРЕПЕТОМ ПОКЛАНЯЮТСЯ ПЛАМЕННЫЯ СЕРДЦА; 
РАДУЙСЯ, ЗЛАТОСТРУННЫЙ БЕЗСМЕРТИЯ ИСТОЧНИЧЕ; 
РАДУЙСЯ, ОБЛАЧЕ ЛЕГКИЙ, ДЕВО МАРИЕ, ЕЮЖЕ ПРИИДЕ НА ЗЕМЛЮ ИИСУС ПРЕБОЖЕСТВЕННЫЙ; РАДУЙСЯ, НЕИСЧЕРПАЕМОЕ ЧУДЕС МОРЕ; РАДУЙСЯ, УТИШИЕ УТРУЖДЕННЫХ ЖИТЕЙСКИМИ БУРЯМИ; РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ;
РАДУЙСЯ, НЕВЕСТО НЕНЕВЕСТНАЯ! 
КОНДАК 8
Страну смоленскую остави Госпожа и Владычица Одигитрия, зайде звезда пречистая и наста тьма: междуусобия, болезни, глад, даже пламень разжеся во граде славнем, и пониче, яко не бе избавляющей, и чертог Царицы истощися, и слезы верных лияхуся туне, но моляху: да возвратит великий князь московский святую икону, на ней же почи благодать Господня, да возопиют благодаряще Бога: АЛЛИЛУИА. 
ИКОС 8
Всем сердцем исполняя желание граждан смоленских, епископ Мисаил с наместником и первыми от граждан прииде к великому князю московскому, моляше, да возвратит Смоленску пречистую икону Богоматере. Рече же великий князь: како держу в плену икону неудержимыя Владычицы всего мира, и отпусти ю лобызающе со слезами. Приемши же святую икону, несоша сию в Смоленск, радостно зовуще: 
РАДУЙСЯ, СЕРДЦА ЧАД ТВОИХ ВОЗВЕСЕЛИВШАЯ; 
РАДУЙСЯ, ЗАКЛЮЧЕННАЯ ВРАТА ИЗБАВЛЕНИЯ ПАКИ ОТВЕРЗШАЯ; 
РАДУЙСЯ, ПРЕДЫДУЩАЯ КНЯЗЕМ И ТЫСЯЧЕМ ВЕРНЫХ; 
РАДУЙСЯ, СОПУТСТВУЕМАЯ СВЯТЫМИ ИКОНАМИ, ТАКЖЕ В СМОЛЕНСК НЕСОМЫМИ; 
РАДУЙСЯ, ЗВЕЗДО, НА ПОЛУНОЩНОМ НЕБЕ ПАКИ ВОЗСИЯВШАЯ; 
РАДУЙСЯ, ГРЯДУЩЕЕ В ЛИКАХ ВЕРНЫХ РАДОВАНИЕ;
РАДУЙСЯ, ПЛАЧУЩИХ И СКОРБЯЩИХ УТЕШЕНИЕ; 
РАДУЙСЯ, БЛАГАЯ МАТИ, ТЩАЩАЯСЯ ОТВЕРСТИ ОБЪЯТИЯ ОСТАВЛЕННЫМ ЧАДАМ ГРАДА СВОЕГО; РАДУЙСЯ, МУДРАЯ НАСТАВНИЦЕ И ПРИМИРИТЕЛЬНИЦЕ ВРАЖДУЮЩИХ; 
РАДУЙСЯ, ОДОЖДИВШАЯ БЕСПЛОДНУЮ ЗЕМЛЮ СМОЛЕНСКУЮ; 
РАДУЙСЯ, МИЛОСТИВНО С НЕБЕСИ ВЗИРАЮЩАЯ НА ТОРЖЕСТВО ТЕБЕ НА ЗЕМЛИ СОВЕРШАЕМОЕ; РАДУЙСЯ, ВО ГРАДЕ ТВОЕМ СМОЛЕНСКЕ СЛЕЗАМИ РАДОСТИ СРЕТАЕМАЯ; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 9
Все естество ангельское возрадовася о спасении града Богоматери возвращением святыя иконы, граждане же поставиша ю в Церкви соборней и тако возвратися Царица Небесная паки на престол Свой и исполнися чертог Ея гласа ликующих, Богу поющих: АЛЛИЛУИА. 
ИКОС 9 
Вития многовещания не возмогут изрещи всех бед и напастей, яже посетиша многострадальный град Твой, Владычице, наидоша бо нань воинство Польши, яко грозное и мрачное море, в скорбь погрузившее землю Смоленскую и плениша ю, и веру православную гонению предаша. Егда же Смоленск, град Твой, Владычице, силою Божиею споспешествующею, возврати паки Руси царь Алексий, созда Ти, Госпоже, новый чертог во утверждение Православия, и, яко Иову многострадальному, возврати Господь Смоленску древнюю славу, и паки вступила еси, Владычице, в светозарный дом Свой, вернии же радостно возопиша: 
РАДУЙСЯ, ПОБЕДИТЕЛЬНИЦЕ, УТВЕРЖДАЮЩАЯ РОГ ВЕРНЫХ; 
РАДУЙСЯ, БЛАГОЧЕСТИВАГО ЦАРЯ АЛЕКСИЯ ПОСТРОЕНИЕМ СОБОРА ТВОЕГО УВЕНЧАВШАЯ; РАДУЙСЯ, СИОНСКОЮ ГЛАВОЮ ГРАД ТВОЙ ОСЕНИВШАЯ; 
РАДУЙСЯ, ГОРО БОЖЕСТВЕННАЯ, НА ГОРЕ СМОЛЕНСКОЙ ВСЕЛИВШАЯСЯ;
РАДУЙСЯ, ОСКОРБЛЯЕМЫХ И УНИЧИЖЕННЫХ ДИВНАЯ ЗАСТУПНИЦЕ; 
РАДУЙСЯ, ПОПРАННЫХ И ПОНОШАЕМЫХ ЧУДНЫЙ ПОКРОВ И ВОЗВЫШЕНИЕ; 
РАДУЙСЯ, ГОНИМЫХ ЗА ВЕРУ ПРАВОСЛАВНУЮ МИЛОСТИВНО УКРЕПЛЯЮЩАЯ; 
РАДУЙСЯ, ЗАЩИТНИКОВ ГРАДА ТВОЕГО ВОЗВЕЛИЧИВШАЯ; 
РАДУЙСЯ, КРОВЬ ЗА ТЕБЯ ПРОЛИЯВШИМ ПОРФИРЫ НЕТЛЕНИЯ ИСТКАВШАЯ; 
РАДУЙСЯ, В ХРАМЕ ТВОЕМ ОБЕЩАВШИМСЯ ЗА ГРАД ТВОЙ УМРЕТИ, ВЕЧНУЮ ПАМЯТЬ ДАРОВАВШАЯ; РАДУЙСЯ, О БЛАГОЧЕСТИИ ПЛАЧУЩИХ УКРАСИВШАЯ ЯКО ПЕРЛАМИ СЛЕЗАМИ ИХ; 
РАДУЙСЯ, ЧРЕЗ ГОРНИЛО ЗЕМНЫХ СТРАДАНИЙ ПРЕШЕДШИМ ПРОХОЖДЕНИЕ ВОЗДУШНЫХ МЫТАРСТВ ОБЛЕГЧАЮЩАЯ;
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ;
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 10
Спасающи град Твой, царствуеши Одигитрие, Владычице. Прославися бо в нем не токмо Твоя первописанная икона, но и подобие ея, - второй чудотворный образ, чрез негоже многия исцеления верным даровала еси, и в неверие впадших прещением и вразумлением в лоно церкве Православныя возвратила еси. Не остави убо и нас, Владычице, Богу о Тебе немолчно вопиющих: АЛЛИЛУИА. 
ИКОС 10
Стена необоримая явилася, Владычице Одигитрие, Твоя икона, егда пришед, аки тигр лют, повелитель дванадесяти язык, град Твой попали огнем и мечем порази его. Тогда убо явилася еси, Царице и Воеводо, посреди воинства Христолюбиваго носима, и побеже непобедимый, и бысть падение его с шумом. И возвратися по триех месяцех Мариам в дом Свой и возваша с веселием люди Ея вопияше: 
РАДУЙСЯ, ВРАТАРНИЦЕ, ГРАД НАШ ВЕРНО ОХРАНЯЮЩАЯ; 
РАДУЙСЯ, ИЗ НЕГО ЯКО ВОЕНАЧАЛЬНИЦА С ВОИНСТВОМ НА БРАНЬ ИСШЕДШАЯ;
РАДУЙСЯ, ЖЕЗЛЕ МОИСЕЕВ, НЕ' МОРЕ, НО СТИХИИ ВОЗДВИГШАЯ; 
РАДУЙСЯ, ПОНТОМ СНЕГА НОВОЕ ФАРАОНИТСКОЕ ВОИНСТВО ПОКРЫВШАЯ; 
РАДУЙСЯ, ГОРДАГО СТУДОМ ПОРАЗИВШАЯ; 
РАДУЙСЯ, СМИРЕННЫХ ПАЧЕ РАЗУМА ЧУДЕСНО ВОЗДВИГШАЯ;
РАДУЙСЯ, СКОРБИ И ТЯГОТЫ ВОИНСТВА ВЕРНАГО УТОЛЯЮЩАЯ; 
РАДУЙСЯ, ВЗИРАНИЕМ НА ЛИК ТВОЙ РАНЫ СТРАДАЛЬЦЕВ ИСЦЕЛЯЮЩАЯ; 
РАДУЙСЯ, ПОБЕДОНОСНЫМ ШЕСТВИЕМ ТВОИМ УЖАСАЮЩАЯ И РАДУЮЩАЯ ЗЕМЛЮ РУССКУЮ; РАДУЙСЯ, БЛАГОСЕРДЫМ И МИЛОСТИВЫМ ОКОМ ГРАД ТВОЙ, ВСТУПАЯ, ОЗАРИВШАЯ; 
РАДУЙСЯ, НЕБЕСНАЯ МАРИАМ, В ДОМ СВОЙ ПАКИ ВОЗВРАТИВШАЯСЯ;
РАДУЙСЯ, ПРОСЛАВЛЯЕМАЯ РАДОСТНЫМИ СЛЕЗАМИ ВЕРНЫХ СМОЛЯН; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 11
Пение радости, пение благодарственное приносим Тебе, Одигитрие, Избавительнице и Заступнице града Смоленска: дивной, царствующей, превознесенной, державной Госпоже смиренных и недостойных рабов Твоих, немолчно о Тебе зовущих: АЛЛИЛУИА.
ИКОС 11
Светозарную Одигитрию, чудный светильник Божественнаго огня, непорочным рождеством озаренную, Духом Святым просвещенную, благодатию Своею просвещающую мира концы и град наш озарившую благословением Своим, воспоим Пречистую Богородицу сице: 
РАДУЙСЯ, СВЕТЛАЯ ДЕННИЦЕ ОДИГИТРИЕ; РАДУЙСЯ, ВОССИЯВШАЯ ЗАРЕ НЕЗАХОДИМАГО СОЛНЦА; РАДУЙСЯ, ЧРЕЗ СКОРБИ ВВОДЯЩАЯ ВЕРНЫХ В РАДОСТЬ; 
РАДУЙСЯ, ПРЕЩЕНИЕМ НАСТАВЛЯЮЩАЯ ВЕРНЫХ; 
РАДУЙСЯ, ОКАМЕНЕННЫЯ СЕРДЦА СВЕТОМ И ТЕПЛОТОЮ ПАЧЕ ВОСКА УМЯГЧАЮЩАЯ;
РАДУЙСЯ, ПОНИКШИЯ НА ЗЕМНЫЙ МРАК ОЧИ К СВЕТУ ВЫШНЕМУ ПОДЪЕМЛЮЩАЯ; 
РАДУЙСЯ, ДУХОВНОЮ СЛЕПОТОЮ ПОРАЖЕННЫЯ ПРОСВЕЩАЮЩАЯ; 
РАДУЙСЯ, ИЗ ПУЧИНЫ ЗЛЫХ СТРАСТЕЙ ИЗЫМАЮЩАЯ; 
РАДУЙСЯ, СОКРУШЕННЫХ СЕРДЦЕМ БЛАГАЯ ПРЕДСТАТЕЛЬНИЦЕ ПРЕД БОГОМ; 
РАДУЙСЯ, УЯЗВЛЕННЫХ ГРЕХАМИ ЧУДОТВОРЯЩИЙ БАЛЬЗАМЕ; 
РАДУЙСЯ, ПРЕВОЗНОСЯЩИХСЯ ГРОМОПОДОБНОЕ ПОРАЖЕНИЕ; 
РАДУЙСЯ, КРОТКИХ БЛАГОУВЕТЛИВАЯ ТИХАЯ МАТИ; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ!
КОНДАК 12
Благо есть воспевати Тя, Госпоже наша Одигитрие, но не имамы дарования, ниже гласа Романа, сладкопевшаго Тя! Обаче молим Тя, недостойнии раби Твои: уста наша отверзи и разум наш, омраченный страстьми, просвети, да славим Тя, Владычице, и Богу поем: АЛЛИЛУИА. 
ИКОС 12
Поюще Твою благодать и величество славы Твоея, Пречистая Одигитрие, прославляем Тя, облаче всесветлый, яко покров града нашего и защищение, Царице Небесная и всего мира Владычице! Не токмо чтущих Тя приемлющая, но и отметающихся Тебе, Заступнице, призывающая, отверзая им благая объятия: сего ради зовем Ти верно: 
РАДУЙСЯ, ИКОНОЮ ТВОЕЮ НАС БЛАГОСЛОВИВШАЯ; 
РАДУЙСЯ, ЧУДЕСАМИ ПРЕСЛАВНЫМИ НАС ОЗАРИВШАЯ; 
РАДУЙСЯ, РОМАНА-СЛАДКОПЕВЦА ВДОХНОВЕННОЕ ХВАЛЕНИЕ; 
РАДУЙСЯ, МУЧЕНИКА МЕРКУРИЯ НЕБЕСНОЕ ЖЕЛАНИЕ; 
РАДУЙСЯ, ТВОЕГО ГРАДА НЕОДОЛИМАЯ КРЕПОСТЕ; 
РАДУЙСЯ, ЧЕРТОГА ТВОЕГО СМОЛЕНСКАГО СВЕТЛАЯ ЗВЕЗДО; 
РАДУЙСЯ, ОТЪЕМЛЮЩАЯ ТЯЖКОЕ БРЕМЯ ГРЕХОВ; 
РАДУЙСЯ, ЛЮБЯЩЕЙ РУКОЙ КРЕСТ СПАСИТЕЛЬНЫЯ ПЕЧАЛИ ВОЗЛАГАЮЩАЯ; 
РАДУЙСЯ, ИЗНЕМОГАЮЩИХ В СКОРБЕХ КРЕПОСТЕ;
РАДУЙСЯ, МОЛНИЕ, ПОПАЛЯЮЩАЯ МРАК СТРАСТЕЙ И УНЫНИЯ; 
РАДУЙСЯ, ЯКО ВО ХРАМЕ ТВОЕМ СТОЯЩЕ МНИМ ЗРЕТИ ВЫСОТУ РАЯ НЕБЕСНАГО; 
РАДУЙСЯ, ИСПОЛНЯЮЩАЯ БЛАГОГОВЕЙНАГО ТРЕПЕТА ПРЕДАННЫЯ СЕРДЦА; 
РАДУЙСЯ, ВЛАДЫЧИЦЕ, ВЕРНЫМ ЛЮДЕМ ВСЕБЛАГАЯ ОДИГИТРИЕ; 
РАДУЙСЯ, СМОЛЕНСКАЯ ПОХВАЛО И ВСЕЯ ЗЕМЛИ РОССИЙСКИЯ УТВЕРЖДЕНИЕ; 
РАДУЙСЯ, НЕВЕСТО НЕНЕВЕСТНАЯ! 
КОНДАК 13
О, Всепетая Мати, Богородительнице! Пречистая Одигитрие! Ныне наше недостойное приемши хваление, во храме Твоем Ти приносимое, град Твой Смоленск и Богохранимую страну нашу Российскую светлым Твоим омофором осеняй присно, наставляя нас на стезю спасения и просвещая души наша, путе-води я ко спасению о Тебе, Благословенная, присно Богу вопиющих: АЛЛИЛУИА. 
(сей кондак читается трижды, затем икос 1 и кондак 1)

МОЛИТВА
Царице моя Преблагая, надеждо моя Богородице, приятелище сирых и странных предстательнице, скорбящих радосте, обидимых покровительнице! Зриши мою беду, зриши мою скорбь. Помози ми яко немощну, окорми мя яко странна. Обиду мою веси, разреши ту, яко волиши: яко не имам иныя помощи разве Тебе, ни иныя предстательницы, ни благия утешительницы, токмо Тебе о, Богомати, яко да сохраниши мя и покрыеши во веки веков. Аминь.
 

